
“GO‘RO‘G‘LI” DOSTONINING 
QORAQALPOQCHA 
VA TURKMANCHA 
VERSIYALARIDAGI 

OBRAZLARNING O‘ZIGA 
XOS XUSUSIYATLARI VA 

O‘XSHASHLIKLARI HAQIDA
Allamuratova Nargiza

Xo‘jayli tumanidagi 2-son ixtisoslashtirilgan
maktab-internatining qoraqalpoq tili va adabiyoti o‘qituvchisi

Annotatsiya: Maqolada qoraqalpoq va turkman xalq og‘zaki ijodida keng tarqalgan “Go‘ro‘g‘li” dostonining ikki milliy 
versiyasidagi obrazlar tizimi, ularning o‘ziga xos xususiyatlari va o‘xshash jihatlari qiyosiy tahlil qilinadi. Tadqiqotda 
doston syujetining boshlanishi, Avezxon obrazining shakllanishi, Hasanxon va Avezxon munosabatlari, Avezni olib kelish 
bilan bog‘liq voqealar hamda qahramonlarning badiiy talqiniga e’tibor qaratilgan. Qoraqalpoq va turkman versiyalarida 
mushtarak epik syujetlar bilan bir qatorda milliy folklor an’analari, obraz yaratish usullari va voqealarni bayon etishdagi 
farqlar mavjudligi ko‘rsatiladi. Qiyosiy tahlil asosida dostonning turli xalqlar og‘zaki ijodidagi umumiy epik asosi hamda har 
bir milliy versiyadagi o‘ziga xos badiiy xususiyatlar yoritiladi.

Kalit so‘zlar: “Go‘ro‘g‘li” dostoni, qoraqalpoq folklori, turkman folklori, epik obraz, Avezxon, Hasanxon, qahramonlik dos-
toni, qiyosiy tahlil.
Abstract: The article provides a comparative analysis of the system of characters, their distinctive features, and similar-
ities in two national versions of the epic “Gorogly”, which is widely represented in the oral folklore of the Karakalpak and 
Turkmen peoples. Particular attention is paid to the beginning of the epic plot, the formation of the character of Avezkhan, 
the relationship between Hasan Khan and Avezkhan, the events associated with bringing Avez, and the artistic interpreta-
tion of the characters. The study demonstrates that, alongside common epic plots, the Karakalpak and Turkmen versions 
contain differences shaped by national folklore traditions, methods of character representation, and narrative features. 
Based on a comparative analysis, the article highlights the common epic foundation of the epic tradition among different 
peoples, as well as the distinctive artistic features characteristic of each national version.

Key words: the epic “Gorogly”, Karakalpak folklore, Turkmen folklore, epic character, Avezkhan, Hasan Khan, heroic 
epic, comparative analysis.
Аннотация: В статье проводится сравнительный анализ системы образов, их специфических особенностей и 
сходных черт в двух национальных версиях дастана “Гёроглы”, широко распространённого в устном народном 
творчестве каракалпакского и туркменского народов. В исследовании особое внимание уделяется началу сюжета 
дастана, формированию образа Авезхана, взаимоотношениям Хасанхана и Авезхана, событиям, связанным с 
приведением Авеза, а также художественной интерпретации героев. Показано, что наряду с общими эпическими 
сюжетами в каракалпакской и туркменской версиях существуют различия, обусловленные национальными фоль-
клорными традициями, способами создания образов и особенностями повествования. На основе сравнительного 
анализа раскрываются общая эпическая основа дастана в устном творчестве различных народов, а также специ-
фические художественные особенности каждой национальной версии.

Ключевые слова: дастан “Гёроглы”, каракалпакский фольклор, туркменский фольклор, эпический образ, 
Авезхан, Хасанхан, героический дастан, сравнительный анализ.

KIRISH
Qoraqalpoq xalq dostonlarini janriy xususiyatlariga ko‘ra qahramonlik, ishqiy-romantik, ijtimoiy-maishiy va 

tarixiy dostonlar kabi to‘rt guruhga ajratib o‘rganamiz. Sharq xalqlari orasida keng tarqalgan dostonlardan biri – 
“Go‘ro‘g‘li” dostoni tematik jihatdan qahramonlik dostonlari guruhiga kiradi. Qahramonlik dostonlarida, asosan, 
bosh qahramon o‘z yurtini tashqi dushmanlardan himoya qiluvchi, oddiy xalqning orzu-umidlarini ifodalovchi 

shaxs sifatida tasvirlanadi. Xalq o‘zlari orzu qilgan qahramonlarni dostonlarda yaratib kelgan. Shuning uchun 
ham dostonlar bir necha asrlar avval yaratilgan bo‘lishiga qaramay, o‘z qimmatini yo‘qotmasdan, aksincha, 
avloddan-avlodga, og‘izdan-og‘izga o‘tishi jarayonida boyib, badiiyligi ortib borganini ko‘rishimiz mumkin.

MAVZUGA OID ADABIYOTLAR SHARHI
“Go‘ro‘g‘li” dostoni ozarbayjon, turkman, o‘zbek va yana bir qator xalqlar orasida tarqalgan. Qoraqalpoqlar 

orasida ham u yozma va og‘zaki shaklda keng tarqalgan. Qoraqalpoqlar orasida “Qirmandali”, “Bazirgen”, 
“Avezxon”, “Avez uylangan”, “Arab-Rayhon” qismlarigina yozib olingan bo‘lsa, turkmanlar orasida “Go‘ro‘g‘lining 
tug‘ilishi”, “Go‘ro‘g‘lining uylanishi”, “Arabdan or olish”, “Ovez”, “Ovezning qutqarilishi”, “Ovezning uylanishi”, 
“Servijon”, “Ovez va G‘irot”, “Arab Rayhon”, “Qirq minglar”, “Ovez o‘ylan”, “Kampir”, “Go‘ro‘g‘li va Balabek”, 
“Bezirgen”, “Go‘ro‘g‘li bilan Davlat sardar”, “Tebili botir”, “Qirmandali”, “Arxasan va Tellixon”, “Ovezning o‘g‘li 
Nurali”, “Go‘ro‘g‘lining o‘limi” kabi qismlari saqlangan.

Dostonning qoraqalpoq va turkman xalqlari orasida aytib kelinayotgan variantlarida ayrim o‘xshashliklar va 
farqlar yaqqol seziladi. Bu ikki xalq orasida tarqalgan versiyalarda epos syujeti va unda harakat qiluvchi qahra-
monlarning faoliyati tasvirlangan voqealar o‘sha xalqning turmushi va an’analari bilan chambarchas bog‘liq 
ekanligidan dalolat beradi.

“Go‘ro‘g‘li” dostonining “Avezxon” qismi ozarbayjon, o‘zbek, turkman va qoraqalpoq versiyalarida o‘xshash-
ligi jihatidan dostonning boshqa qismlariga nisbatan alohida ajralib turadi. Avezxon dostonning barcha versi-
yalarida ham asosiy qahramonlardan biri hisoblanadi. I. S. Braginskiy o‘zining “Tojik xalq poeziyasi tarixidan” 
asarida Go‘ro‘g‘lining tojik versiyasiga yuqori baho berish bilan birga, Avezxonni dostonning eng asosiy qahra-
moni deb ta’kidlaydi.

Shuningdek, olimimiz Q. Maqsetov o‘zining “Dostonlar, jirovlar, baxshilar” asarida qoraqalpoqcha “Avezxon” 
boshqa milliy versiyalar bilan taqqoslaganda bir qator voqealarni qamrab olishini va qoraqalpoq baxshilari uni 
ikki qismga bo‘lib aytishini ta’kidlaydi. Birinchi qismda Avezning Shambilbelga olib kelinishi, ikkinchi qismda esa 
Avezning Gulruxga uylanishi haqida so‘z yuritiladi. Birinchi qism o‘zbek versiyasiga yaqin bo‘lsa, ikkinchi qism 
turkman versiyasiga yaqinlashadi.

TADQIQOT METODOLOGIYASI
Yuqoridagi fikrlarga tayangan holda, biz “Go‘ro‘g‘li” dostonining “Avezxon” qismi ikki versiyasini qiyosiy 

tahlil qilishni maqsad qildik.

TAHLIL VA NATIJALAR
Qoraqalpoqlar orasida ham “Avezxon” qismi keng tarqalgan. Ushbu qismning qoraqalpoqcha versiyasi 

Shambilbel degan shaharda Og‘aliq degan xon davrida Go‘ro‘g‘li sultonning yashaganligi va shaharni obod 
qilganligi haqidagi bayon bilan boshlanadi. Go‘ro‘g‘li sulton o‘ttiz yoshga kirganda, Xoja Hazrati Xizr alayhis-
salom qirq chiltan va o‘n ikki imom bilan kelib, undan qanday tilagi borligini so‘raydi. Go‘ro‘g‘li ularga:

“...mening tilagim, avvalo, umrim uzoq bo‘lsin, ikkinchidan, dongim, ovozam qolsin. Bundan boshqa 
narsani tilamayman”, – deydi. Shunda unga 120 yil umr beriladi. “Donging va ovozang xalqqa mashhur bo‘lsin. 
O, yomonlik ko‘rmagin”, – deydi.

Go‘ro‘g‘li farzand istamaydi. Nihoyat, yuz yoshiga yetganda, farzandsiz o‘tib ketayotganidan qayg‘uradi. 
Bir kuni Isfahondin Qaldar podshohning o‘g‘li Hasanxonni olib qochib kelib, “o‘g‘lim”, deb uni farzandlikka oladi 
va vafot etsam, merosxo‘rim bo‘ladi, deb e’lon qiladi.

Qirq yigiti Go‘ro‘g‘liga Qunqarsha elida Buldiruq qassobning farishtasifat, husnini ko‘rgan odam hushidan 
ketadigan darajada go‘zal Avezxon degan o‘g‘li borligini, uni farzandlikka olishni taklif qiladi. Avezxon haqida 
xabar eshitgan Go‘ro‘g‘li uni olib kelish uchun yigitlaridan yordam so‘raydi. Biroq ular orasidan faqat Hasanxon 
mardlarcha yo‘lga chiqib, Avezxonni olib kelish uchun Qunqarsha eliga otlanadi.

Turkmancha versiyada esa voqealar quyidagicha boshlanadi:
Go‘ro‘g‘lining mayxonasiga darvesh qiyofasidagi bir qariya kelib, bir necha kun qoladi. Bir kuni Go‘ro‘g‘li 

undan qanday shaharlarda bo‘lganini va o‘z yurtining ahvolini so‘raydi. Darvesh unga bir rivoyat aytib beradi. 
Rivoyatning mazmuni “Bolali uy – bozor, bolasiz uy – mozor” degan ma’noda edi. Qariya:

“Bu dunyoning eng lazzatli narsasi – farzand. Zurriyotsiz odam qurib qolgan daraxt bilan teng, shuni bil, 
Go‘ro‘g‘li. Senga munosib farzand bor, uning oti Avezxon”, – deydi.

Go‘ro‘g‘li buni eshitib, tushkunlikka tushadi, farzandsizligi uning yurak-bag‘rini ezadi. Bir payt qirq yigitiga: 
“Bu qariya oddiy odam emas, balki Xizr ota bo‘lishi mumkin, tezda topib kelinglar”, – deydi.

Qoraqalpoqcha versiyada Go‘ro‘g‘li dastlab Isfahondin Qaldar podshohning o‘g‘li Hasanxonni olib qochib 
kelib, farzand qilib olsa, bunday syujet, hatto Hasanxon obrazi turkmancha versiyada umuman berilmaydi. 

Buldiruq qassobning o‘g‘li Avezxon haqida, ya’ni uning Go‘ro‘g‘liga munosib farzand bo‘lishi haqida qoraqal
poqcha versiyada Hasanxonning qirq yigiti aytadi. Turkmancha versiyada esa darvesh kiyimida kelgan Xizr ota 
aytadi, biroq uning kimning farzandi ekani va qaysi yurtda yashashi haqida hech narsa aytilmaydi.

Qoraqalpoqcha versiyada Avezxonni olib kelish uchun doston boshida Hasanxon va uning qirq yigiti yo‘lga 
chiqadi. Turkmancha versiyada esa doston boshidayoq Go‘ro‘g‘lining o‘zi Avezxonni topish va olib kelish uchun 
otlanadi.

Qoraqalpoqcha versiyada Avezni olib qaytish uchun birinchi bo‘lib Hasanxon yo‘lga chiqadi. Ular yo‘ldan 
qaytib keladi. Bundan g‘azablangan Go‘ro‘g‘li uni o‘zi olib qaytish uchun yo‘lga chiqadi. Unga pirlari Badbaq 
tog‘i etagida bir qariyaning qo‘ylarini boqib, Avezxonning tog‘asi Qo‘ng‘irboy bo‘lib borishini aytadi. Avezxonning 
onasi yoshligida turkman elidan o‘lja qilib olib kelingani, uning o‘z elida Qo‘ng‘irboy degan qarindoshi borligi, 
sen shu odam bo‘lib borsang, maqsadingga yetasan, deb nasihat qiladi.

Go‘ro‘g‘li pirlarining aytganini qiladi va Qunqarsha saroyida xizmat qilib yurgan Avezxonni Go‘ro‘g‘lining ilti-
mosi bilan saroydan chiqartiradi. Avezxonning onasi Gulayimni ham ko‘rib, ular bilan yaqindan tanishadi. Ularni 
aldab, Avezxonni uyidan olib chiqadi va Gulayimga o‘zini tanishtirib, Avezxonni olib ketishini aytadi. Tog‘ga 
yaqinlashganda, ular uning Qo‘ng‘irboy emas, balki Go‘ro‘g‘li ekanini bilib oladilar.

Shunda Go‘ro‘g‘li Buldiruq qassobning yurtiga qaytib, shohingizga xabar bering, deb, o‘zi Avezxonni olib 
qoladi. Avezxonga o‘zining G‘irotiga minishni taklif qilib, uning aql-zakovatini sinab ko‘rmoqchi bo‘ladi. Avezxon 
darhol uning otiga minmaydi. “Urishib, mardligingizni ko‘rmasam, minmayman”, deb turib oladi. Uning aqliga 
Go‘ro‘g‘li qoyil qoladi. Shu orada Buldiruq qassob Qunqarshaga xabar berib, ular qo‘shin tortib, izidan quvib 
yetib keladi. Go‘ro‘g‘li Avezxonni tog‘ tepasiga qo‘yib, o‘zi jangga kirishadi. U ko‘p to‘qnashuvlardan so‘ng 
g‘alaba qozonadi. Avezxon Go‘ro‘g‘lining mardligiga tan berib, otiga minib oladi. Go‘ro‘g‘li endi Avezxonni otiga 
mindirib, Shambilbelga qarab yo‘l oladi.

Turkmancha versiyada esa Go‘ro‘g‘lining Avezxonni o‘z yurtiga olib qaytishi quyidagicha tasvirlanadi.
Go‘ro‘g‘li birinchi marta yo‘lga chiqqanlarida Avezxonni topa olmay qaytib keladi. Avezxonning qayerdaligi 

va qaysi podshoh saroyida ekanini Hamdam savdogar aytib beradi. Go‘ro‘g‘li Avezxonning izini eshitgandan 
so‘ng G‘irotiga minib, Veennam shahriga yo‘l oladi. U yo‘lda bir devonaga uchraydi va unga Tavriz yurtining qiz 
podshohining uch shartini bajarib, qizga uylanishiga yordam beradi. Gulandar Tavriz yurtiga podshoh bo‘ladi, 
Go‘ro‘g‘li esa vazir bo‘ladi. Go‘ro‘g‘li u yerda bir necha kun bo‘lgandan so‘ng, ketishga ruxsat so‘raydi. Shunda 
podshoh unga qanday yordam berishi mumkinligini so‘raydi. Go‘ro‘g‘li: “Agar qirq kunda Avezxonni bu yerga 
olib kelmasam, meni izlab yo‘lga chiqsang”, – deydi.

Yusupshoh Go‘ro‘g‘lining kelayotganini folbinlar orqali bilib turgan edi. Podshoh butun xalqqa Go‘ro‘g‘lini 
ko‘rsa, uni ushlab olib kelishni buyuradi. Go‘ro‘g‘li o‘zini Buldiruq qassobning do‘stining o‘g‘li deb tanishtirib, 
Avezxonning onasini Buldiruq qassob yuzta qo‘y boqishga bergan edi, hozir ular mingta qo‘yga yetdi, deb 
yolg‘on gapirib, ularning ishonchiga kiradi. Uning yordami bilan Yusupshoh saroyiga kiradi. Bir necha to‘siqlarga 
qaramay, Avezxonni saroydan aldab olib chiqadi. Avezxon tush ko‘radi va tushida aldanayotganini anglaydi. 
Go‘ro‘g‘li tushini “Sen Shambilbel yurtiga podshoh bo‘lasan”, deb ta’birlaydi. Avezxon qochib ketmoqchi bo‘ladi, 
biroq Go‘ro‘g‘li bunga to‘sqinlik qiladi va Avezxonni olib o‘z yurtiga qaytadi.

Yo‘lda ularning ortidan Yusupshoh qo‘shini yetib kelib, o‘rtada jang bo‘ladi. Bu jangda Gulandar o‘z qo‘shini 
bilan kelib, Go‘ro‘g‘liga yordam beradi. Ular jangda g‘alaba qozonib, Avezni Gulandar yurti tomon olib qayta-
dilar.

Ko‘rib turganimizdek, qoraqalpoqcha versiyada Go‘ro‘g‘lining Avezxonni Qunqarshadan olib qaytish uchun 
yo‘lga chiqishida unchalik murakkab voqealar sezilmaydi. Faqat dastlab qariya cho‘ponga uchrab, undan 
qo‘ylarni oladi va Qo‘ng‘irboyman deb Buldiruq qassob bilan tanishadi. O‘zini Avezning onasi Gulayimning 
qarindoshi deb tanishtiradi va ko‘p o‘tmay Buldiruq bilan Avezni olib yo‘lga chiqadi. Ular yo‘lda uning Go‘ro‘g‘li 
ekanini sezib qoladilar. Izidan quvib kelgan Qunqarsha qo‘shinlari bilan tez orada hech kimning yordamisiz 
g‘alaba qozonadi.

Turkmancha versiyada esa bu jangda Gulandar qo‘shini yordam bergani tasvirlangan. Ya’ni bu yerda 
Go‘ro‘g‘lining mardligi va qahramonligi unchalik yaqqol sezilmaydi. Shuningdek, ushbu versiyada Buldiruq 
qassobning vafot etgani beriladi. Go‘ro‘g‘li Avezxon uchun saroyga o‘zi borib, Yusupshoh bilan ham suhbatla-
shadi. Bu yerdagi voqealar qoraqalpoqcha versiyaga nisbatan birmuncha murakkabroq. Yusupshoh va Avezxon 
o‘rtasidagi turli tortishuv syujetlari qoraqalpoqcha versiyada berilmagan.

Qunqarsha qo‘shinlari bilan Go‘ro‘g‘li faqat bir marta, o‘zi yakka holda jang qiladi va g‘alaba qozonadi. 
Shundan ta’sirlangan Avez uning bilan birga, o‘z va’dasiga muvofiq, Shambilbelga ketishga rozi bo‘ladi. Turk-
mancha versiyada esa Yusupshoh qo‘shinlari ikki marta hujum qilib keladi. Bu ikki holatda ham Avez Go‘ro‘g‘li 
qoldirgan joyda turmay, qochib ketadi. Biroq Go‘ro‘g‘lining so‘zga chechanligi tufayli u yana Go‘ro‘g‘li bilan 
ketishga rozi bo‘ladi.

Umuman olganda, bu yerda dostonning turkmancha versiyasi qoraqalpoqcha versiyaga nisbatan 
voqealarning ko‘pligi va murakkabligi bilan ajralib turadi.

XULOSA VA TAKLIFLAR
“Go‘ro‘g‘li” dostonining “Avezxon” qismi qoraqalpoqcha va turkmancha versiyalarini qiyosiy o‘rganish jara

yonida quyidagi xulosalarga kelishimiz mumkin:

•	 ikki versiya ham qahramonlik syujetlariga juda boy bo‘lib, mifologik tasvirlar mahorat bilan berilgan;

•	 ikki versiyaning bayon shaklida ham farqlar seziladi: turkmancha versiyada nasriy bayon shaklidan mahorat 
bilan foydalanilgan bo‘lsa, qoraqalpoqcha versiyada lirik usuldan kengroq foydalanilgan;

•	 turkmancha versiya qoraqalpoqcha versiyaga nisbatan syujeti birmuncha keng va murakkab ekanligi bilan 
ajralib turadi.

Foydalanilgan adabiyotlar ro‘yxati:
1.	 Maqsetov Q. Dástanlar, jırawlar, baqsılar. – Nókis: Qaraqalpaqstan, 1992.
2.	 Брагинский И. С. Из истории таджикской народной поэзии. – Москва: Издательство Академии наук СССР, 1956.
3.	 Qaraqalpaq folklorı. XV tom. – Nókis: Qaraqalpaqstan, 2014.
4.	 Görogly. – Aşgabat: Türkmenistan, 1990.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

